
NAMANGAN VILOYATIDA AYOLLAR 
TADBIRKORLIGINI RIVOJLANISHINI 

Annotatsiya: Ushbu maqolada Namangan viloyatida ayollar tadbirkorligining rivojlanish holati hududlar kesimida o‘rganilib, 
hududiy ixtisoslashuv indeksi (HII) asosida tahlil qilinadi. Ayollar tadbirkorligini rivojlantirishda demografik-iqtisodiy 
sharoitlar, infratuzilma imkoniyatlari, madaniy qadriyatlar, davlat siyosatining yo‘nalganligi hamda raqobatbardosh 
sohalarning hududiy ixtisoslashuvi kabi omillar chuqur tahlil qilinadi. Tadqiqot natijasida har bir tumanning ayollar 
tadbirkorligi sohasidagi ixtisoslashuv darajasi aniqlanib, ularni guruhlash va klasterlash imkoniyatlari asoslab beriladi. 
Shuningdek, hududlar bo‘yicha strategik rivojlanish yo‘nalishlarini belgilash va manzilli qo‘llab-quvvatlash choralarini 
ishlab chiqish uchun ilmiy-amaliy tavsiyalar taqdim etiladi. Klasterlash modeli asosida ayollar tadbirkorligini maqsadli 
rivojlantirishga qaratilgan yondashuv ilgari suriladi.

Kalit soʻzlar: ayollar tadbirkorligi, hududiy ixtisoslashuv indeksi, Namangan viloyati, hududiy rivojlanish, klasterlash modeli, 
ayollar bandligi, kichik ishlab chiqarish, xizmat ko‘rsatish sohasi, chorvachilik, hunarmandchilik, bog‘dorchilik, tumanlar 
kesimidagi tahlil, demografik omillar, infratuzilma, davlat qo‘llab-quvvatlovi, gender inklyuzivlik, iqtisodiy salohiyat, 
resurslar taqsimoti, strategik rejalashtirish, tahliliy yondashuv.

Abstract: This article analyzes the development of women's entrepreneurship in the Namangan region, taking into 
account regional differences. A comprehensive assessment is carried out using the Regional Specialization Index (HII). 
The study substantiates the importance of factors such as demographic and socio-economic conditions, infrastructure 
availability, cultural values, state policy orientation, and sectoral competitiveness. The level of specialization in women's 
entrepreneurship is identified for each district, and clustering is applied. The paper provides scientific and practical 
recommendations for targeted support and strategic development of women's entrepreneurship. A clustering model is 
proposed to ensure data-driven and region-specific advancement of women-led enterprises.

Key words: women’s entrepreneurship, regional specialization index, Namangan region, regional development, clustering 
model, female employment, small-scale production, service sector, livestock farming, handicrafts, horticulture, district-
level analysis, demographic factors, infrastructure, government support, gender inclusivity, economic potential, resource 
allocation, strategic planning, analytical approach.

Аннотация: В данной статье исследуется состояние развития женского предпринимательства в Наманганской 
области с учетом региональных различий. На основе индекса региональной специализации (HII) проводится 
комплексный анализ. Обоснована значимость таких факторов, как демографические и социально-экономические 
условия, инфраструктурные возможности, культурные ценности, направленность государственной политики 
и отраслевая специализация. В результате исследования определён уровень специализации женского 
предпринимательства по каждому району области, проведена их кластеризация. Также даны научно-практические 
рекомендации по целевой поддержке и разработке стратегий развития женского предпринимательства. 
Предложена модель кластеризации, направленная на адресное развитие предпринимательства среди женщин.

Ключевые слова: женское предпринимательство, индекс региональной специализации, Наманганская область, 
региональное развитие, модель кластеризации, занятость женщин, малое производство, сфера услуг, 
животноводство, ремесленничество, садоводство, анализ по районам, демографические факторы, инфраструктура, 
государственная поддержка, гендерная инклюзивность, экономический потенциал, распределение ресурсов, 
стратегическое планирование, аналитический подход.

K I R I S H
Ayollar tadbirkorligini rivojlantirishda hududiy farqlarni hisobga olish ilmiy va amaliy jihatdan muhim 

ahamiyat kasb etadi. Bu farqlar quyidagi asosiy omillar orqali asoslanadi:
Demografik va ijtimoiy-iqtisodiy tafovutlar: hududlar o‘rtasida aholi zichligi, yosh tarkibi, ayollarning ta’lim 

darajasi va ishsizlik ko‘rsatkichlari sezilarli darajada farq qiladi. Shahar hududlarida ta’lim olgan, kasb-hunar 
egallagan ayollar ulushi yuqori bo‘lib, tadbirkorlik faoliyatiga kirishish uchun ko‘proq imkoniyatlarga ega. Qishloq 
hududlarida bu yo‘nalishda rivojlanish imkoniyatlarini kengaytirish uchun qo‘shimcha shart-sharoitlar yaratish 
zarur. Natijada demografik tuzilma va ta’lim resurslari ayollar tadbirkorligi salohiyatining shakllanishiga bevosita 
ta’sir ko‘rsatadi.

Mahalliy bozor va infratuzilma imkoniyatlari: ayollar tadbirkorligini rivojlantirishda zamonaviy infratuzilmalar-
transport tizimi, raqamli aloqalar (internet), bank xizmatlari, inkubatsion markazlar mavjudligi muhim rol o‘ynaydi. 
Resurslarning hududlar bo‘yicha notekis taqsimlangani sharoitida ayollar iqtisodiy faolligini oshirish bo‘yicha 
qo‘shimcha imkoniyatlar mavjud. Porter (1990) tomonidan ilgari surilgan klaster nazariyasida infratuzilmaning 
rivojlanganligi tadbirkorlik muhitining asosiy omili sifatida ta’kidlanadi.

Madaniy va an’anaviy qadriyatlar: turli hududlarda mavjud bo‘lgan ijtimoiy normalar, gender rollari va 
qadriyatlar ayollarning iqtisodiy faolligiga bevosita ta’sir ko‘rsatadi. Ayrim mintaqalarda ayollarning tadbirkor 
sifatida faol ishtiroki madaniy jihatdan qo‘llab-quvvatlanmasligi mumkin. Hofstede (1980) tomonidan ishlab 
chiqilgan madaniyat nazariyasida aynan madaniy qadriyatlarning iqtisodiy faoliyatga, xususan, ayollar 
tadbirkorligiga ta’siri chuqur tahlil qilingan.

Davlat siyosatining hududiy yo‘naltirilishi: ba’zi hududlarda ayollar tadbirkorligini qo‘llab-quvvatlashga 
qaratilgan davlat dasturlari grantlar, subsidiyalar, kreditlar va o‘quv dasturlari faol joriy etilgan. Bu holat esa 
ushbu hududlarda ayollar tadbirkorligi faolligining oshishiga xizmat qilmoqda. Institutsional nazariyalar nuqtai 
nazaridan qaralganda, davlat siyosati va institutsional qo‘llab-quvvatlovlarning mavjudligi tadbirkorlikning 
shakllanishi va rivojlanishiga kuchli rag‘batdir.

Raqobatbardosh sohalarning hududiy ixtisoslashuvi: ayollar ko‘pincha moda, xizmat ko‘rsatish, oziq-ovqat 
sanoati, chorvachilik va hunarmandchilik sohalarida faoliyat yuritadilar. Ushbu yo‘nalishlar ayrim hududlarda 
tarixan va iqtisodiy jihatdan rivojlangan bo‘lib, ularda klasterlash yondashuvi orqali ayollar tadbirkorligini yanada 
samarali rivojlantirish mumkin. Marshall va Porterning klasterlash nazariyalariga ko‘ra, sohaviy ixtisoslashuv va 
hududiy konsentratsiya tadbirkorlik salohiyatining asosiy drayverlaridan biridir.

M A V Z U G A  O I D  A D A B I Y O T L A R  S H A R H I 
Ayollar tadbirkorligini rivojlantirish, uning hududiy xususiyatlarini baholash hamda klasterlash yondashuvi 

xalqaro va milliy miqyosda keng qamrovli ilmiy izlanishlarga asos bo‘lmoqda. Jumladan, Marshall (1890) 
va Porter (1990) tomonidan ishlab chiqilgan klasterlash nazariyalari mahalliy iqtisodiy muhit, resurslar 
konsentratsiyasi va sohaviy ixtisoslashuvning tadbirkorlik faoliyatiga ta’sirini asoslab beradi. Ularning tadqiqotlari 
shuni ko‘rsatadiki, tadbirkorlikning samaradorligi yuqori bo‘lgan hududlarda raqobat ustunligi, innovatsion 
almashinuv va malakali mehnat bozorining mavjudligi klasterlash orqali kuchayadi. Ushbu yondashuvlar ayollar 
tadbirkorligini ham hududiy klasterlar asosida rivojlantirish imkoniyatlarini namoyon etadi. Bundan tashqari, 
Hofstede (1980) tomonidan ilgari surilgan madaniy o‘zgaruvchilar nazariyasi ayollarning iqtisodiy faolligiga ta’sir 
qiluvchi madaniy qadriyatlar, gender stereotiplari va ijtimoiy me’yorlarning rolini asoslaydi. Mazkur yondashuv 
hududlar o‘rtasidagi tafovutlarning ijtimoiy-madaniy ildizlarini aniqlashga va ularga mos strategik choralarni 
ishlab chiqishga yo‘naltirilgan.

O‘zbekiston tajribasida ham bir qator mahalliy olimlar Yusupov A, Haydarov M, Xodjiyev B, Sharipova Z. va 
boshqalar tomonidan ayollar tadbirkorligini rivojlantirishga doir ilmiy izlanishlar olib borilgan. Bu tadqiqotlarda 
gender tengligi, ayollarning iqtisodiy inklyuziyasi, bandlik darajasi hamda hududiy ijtimoiy-iqtisodiy sharoitlar 
kontekstida ayollar biznesining rivojlanish omillari tahlil qilingan. Xususan, ayollarni iqtisodiy faoliyatga keng 
jalb qilishda davlat siyosatining ahamiyati alohida ta’kidlangan.

Shuningdek, O‘zbekiston Respublikasi Prezidentining 2022-yil 7-martdagi “Oila va xotin-qizlarni tizimli 
qo‘llab-quvvatlashga doir ishlarni yanada jadallashtirish chora-tadbirlari to‘g‘risida”gi PF-87 Farmoniga1 muvofiq 
2022-2026-yillarda ayollar uchun qulay biznes muhitini shakllantirishda muhim huquqiy asos bo‘lib xizmat 
qilmoqda. Ushbu dastur doirasida kreditlar, grantlar, o‘quv va maslahat markazlari orqali hududiy farqlarni 
inobatga olgan holda ko‘plab amaliy tashabbuslar amalga oshirilmoqda. Hududiy ixtisoslashuv indeksidan (HII) 
foydalanish esa zamonaviy iqtisodiy geografiya va hududiy statistika yo‘nalishlarida tadbirkorlik salohiyatini 
tahlil qilishda keng qo‘llanilmoqda. Ushbu indeks tumanlar va tarmoqlar kesimida ayollar tadbirkorligining 

1	 O‘zbekiston Respublikasi Prezidentining 2022-yil 7-martdagi “Oila va xotin-qizlarni tizimli qo‘llab-quvvatlashga doir ishlarni yanada 
jadallashtirish chora-tadbirlari to‘g‘risida”gi PF-87 Farmoni https://lex.uz/acts/-5899498

ixtisoslashuv darajasini aniqlash imkonini berib, ularni klasterlash uchun zarur bo‘lgan muhim diagnostik vosita 
hisoblanadi.

Umuman olganda, tahlil qilingan ilmiy manbalar va amaliy hujjatlar shuni ko‘rsatadiki, ayollar tadbirkorligini 
rivojlantirishda hududiy va sohaviy yondashuvni davlat siyosati, madaniy omillar va ijtimoiy-iqtisodiy shart-
sharoitlar bilan uyg‘unlashtirish muhim nazariy-metodik tamoyil hisoblanadi.

T A D Q I Q O T  M E T O D O L O G I YA S I
 Ayollar tadbirkorligini samarali rivojlantirishda hududiy farqlarni inobatga olish manzilli siyosat yuritish, 

resurslarni adolatli taqsimlash va ayollar salohiyatini to‘liq ro‘yobga chiqarish uchun muhimdir. Bu jarayonda 
hududiy iqtisodiy salohiyat, madaniy muhit, infratuzilma, ta’lim va moliyaviy resurslardan foydalanish imkoniyati 
asosiy mezonlar sifatida xizmat qiladi. Shu munosabat bilan, ayollar tadbirkorligini tahlil qilishda hududiy 
ixtisoslashuv indeksi (HII) asosida klasterlash modeli muhim nazariy asosga ega.

Hududiy ixtisoslashuv indeksi-bu ma’lum hududdagi muayyan tadbirkorlik faoliyati ulushining viloyat 
darajasidagi o‘rtacha ulushga nisbati bo‘lib, u hududning qaysi sohada ixtisoslashganligini aniqlash imkonini 
beradi. Indeks quyidagicha aniqlanadi:

Bu indeksning asosiy ustunlik tomoni shundaki, u hududlarda qaysi soha tabiiy ravishda shakllanganini, 
bozor mexanizmi orqali rivojlanganini ko‘rsatib beradi. Bu esa tabiiy rivojlanish nuqtalariga tayanadigan 
klasterlash modelini shakllantirishga olib keladi.

Ushbu tahlilning maqsadi Namangan viloyati tumanlari kesimida ayollar tadbirkorligining qaysi sohalarda 
ixtisoslashganini aniqlash, hududiy imkoniyatlar va muvozanatsizliklarni chuqurroq tahlil qilishdir. Bu maqsadga 
erishish uchun Hududiy ixtisoslashuv indeksi (HII) qo‘llaniladi. Hududiy ixtisoslashuv indeksi, ma’lum 
bir hududdagi soha ulushining viloyatdagi o‘rtacha soha ulushiga nisbati bo‘lib, u har bir tumanning qaysi 
yo‘nalishda ixtisoslashganini aniqlash imkonini beradi.

Bu yerda:
Sij-i-tumandagi j-sohadagi ayollar tadbirkorlik faoliyatlari soni;
Ti-i-tumandagi jami ayollar tadbirkorlik faoliyatlari soni;
Sj-viloyatdagi j-sohadagi jami faoliyatlar soni;
T-viloyatdagi umumiy ayollar tadbirkorlik faoliyatlari soni.
2.1-jadval ma’lumotlari asosida Hududiy ixtisoslashuv indeksi (HII)ni hisoblaymiz.
1-bosqich. Tumanlar bo‘yicha ma’lumotlarni yig‘ish. Barcha tumanlar va soha yo‘nalishlari (chorvachilik, 

dehqonchilik, xizmat, bog‘dorchilik, hunarmandchilik va h.k.) bo‘yicha faoliyatlar soni aniqlanadi.
2-bosqich. Har bir tumandagi soha ulushi quyidagi formula orqali hisoblanadi:
  (1.1)

Bu yerda: 
Sij-i-tumandagi j-sohadagi tadbirkorlik subyektlari soni (masalan: Norin tumanida chorvachilik bilan 

shug‘ullanuvchi ayollar soni);
Ti-i-tumandagi jami tadbirkorlik subyektlari soni;
Ushbu formula shu tumandagi belgilangan sohaning umumiy tuman tadbirkorligidagi ulushini ko‘rsatadi. 

Masalan, agar Pop tumanida chorvachilik subyektlari soni 40 ta (Sij=40), Pop tumanida jami ayollar tadbirkorligi 
soni 83 ta (Ti=83) , tumandagi soha ulushi quyidagicha bo‘ladi: 

 
3-bosqichda viloyat bo‘yicha soha ulushi hisoblanadi: 

  (1.2)
Bu yerda:  
Sj-joriy soha bo‘yicha viloyatdagi jami subyektlar soni (masalan: viloyat bo‘yicha jami chorvachilik 

subyektlari);
T-viloyatdagi barcha sohalar bo‘yicha jami tadbirkorlik subyektlari.
Bu viloyatda ushbu soha qanchalik ommalashgan yoki ustuvor ekanini ko‘rsatadi. Masalan, viloyat bo‘yicha 

chorvachilik subyektlari soni Sj=142 ta, viloyatdagi ayollar tadbirkorligi bo‘yicha faoliyatlar jami T=703 ta bo‘lsa, 
viloyat bo‘yicha soha ulushi quyidagicha xisoblanadi: 

4-bosqichda xududiy ixtisoslashuv indeksi (HII) xisoblanadi:

  (1.3)
 Bu formula asosida tumandagi soha ulushi viloyatdagi o‘rtacha soha ulushiga nisbatan qanchalik yuqori 

yoki past ekanini ko‘rsatadi. Yuqoridagi misol bo‘yicha Pop tumani chorvachilik bo‘yicha ayollar tadbirkorligining 
xududiy ixtisoslashuv indeksini hisoblaymiz: 

  

T A H L I L  V A  N A T I J A L A R
Yuqorida keltirilgan metodologiya asosida Namangan viloyati bo‘yicha tumanlar kesimida ayollar 

tadbirkorligining hududiy ixtisoslashuv indeksini hisoblab chiqamiz (1-jadval). 

1-jadval. Namangan viloyati bo‘yicha tumanlar kesimida ayollar tadbirkorligining hududiy ixtisoslashuv indeksi 
(HII)

№ Tuman Chorvachilik Dexqonchilik Xizmat Bogdorchilik Issiq 
xona

Kichik 
ishlab 

chiqarish

Hunarmand 
chilik Boshqa

1. Mingbuloq 0.57 2.64 0.00 0.00 0.00 5.09 0.71 0.00

2. Kosonsoy 0.19 1.47 1.37 1.44 0.29 6.73 0.71 0.77

3. Namangan 1.14 0.74 1.60 0.60 1.75 0.00 0.35 3.46

4. Norin 1.02 1.64 1.12 0.12 2.01 0.00 0.58 0.00

5. Pop 2.39 0.16 2.31 0.28 1.14 0.00 0.18 0.60

6. To‘raqo‘rg‘on 1.37 0.48 0.00 2.41 0.94 0.00 0.95 0.00

7. Uychi 1.80 0.54 0.68 0.72 1.17 0.00 1.42 0.38

8. Uchqo‘rg‘on 0.65 1.72 0.00 0.31 2.25 0.00 0.61 1.97

9. Chortoq 1.30 0.53 0.67 1.30 1.72 0.00 0.69 2.26

10. Chust 0.29 1.98 1.55 0.55 0.00 2.55 0.71 0.87

11. Yangiqo‘rg‘on 0.15 1.04 0.71 3.56 0.23 0.00 0.28 0.00

12. Davlatobod 0.84 0.00 1.51 0.53 1.29 0.00 2.61 2.55

13. Namangan 
shahar 0.38 0.00 1.37 0.00 0.29 0.00 4.60 1.15

Ayollar tadbirkorligini rivojlanish darajasini baholash uchun mezon chegralarini ishlab chiqish zarur 
xisoblanadi. Ushbu aniqlangan mezonlar, viloyat hududlari kesimida ayollar tadbirkorligining sohalar bo‘yicha 
ixtisoslashuv darajasini aniqlash, rivojlanish drayverlarini belgilash va tarkibiy muvozanatni baholash imkoniyatini 
beradi.  Ushbu mezonlar ayollar tadbirkorligi faoliyatidagi ixtisoslashuvni quyidagi toifalarda baholash imkonini 
beradi (2-jadval).

2-jadval. Hududiy ixtisoslashuv indeksi (HII) asosida ayollar tadbirkorligi darajasini baholash mezonlari
№ HII qiymati Ixtisoslashuv darajasi Izoh
1. HII ≥ 2.00 Yuqori darajada Ixtisoslashgan klaster hudud, eksportbop salohiyat
2. 1.25 ≤ HII < 2.00 Barqaror Salohiyatni chuqurlashtirishga tayyor hudud
3. 0.75 ≤ HII < 1.25 O‘rta darajada Mutanosib rivojlanish, barqaror faoliyat
4. 0.50 ≤ HII < 0.75 Zaif Qo‘llab-quvvatlash va ta’lim orqali tiklash
5. HII < 0.50 Kritik holat Diversifikatsiya yoki sohani qayta yo‘naltirish zarur

Oxirgi bosqichda Namangan viloyatidagi barcha tumanlar bo‘yicha ayollar tadbirkorligining umumiy 
hududiy ixtisoslashuv indeksi (UHII) hisoblandi. Ushbu tahlil Namangan viloyatining barcha tumanlarida ayollar 
tadbirkorligining sohalar kesimidagi rivojlanish holatini hududiy ixtisoslashuv indeksi (HII) asosida baholashga 
qaratilgan. Har bir tumandagi ayollar tadbirkorlari qaysi sohaga ko‘proq ixtisoslashgani va umumiy holda qay 
darajada rivojlangani tahlil qilindi. Tahlilda har bir tumanning turli sohalar bo‘yicha hisoblangan HII qiymatlari 
umumlashtirilib, o‘rtacha ko‘rsatkich (umumiy HII) hisoblandi (3-jadval). 

3-jadval. Namangan viloyati bo‘yicha tumanlar kesimida ayollar tadbirkorligining hududiy ixtisoslashuv indeksi 
(HII)

№ Tuman Ixtisoslashgan 
soha

Maksi mal 
HII Umumiy HII Ixtisoslashuv 

darajasi Izoh

1. Mingbuloq Kichik ishlab 
chiqarish 5.09 1.13 O‘rta daraja Mutanosib va barqaror 

faoliyat

2. Kosonsoy Kichik ishlab 
chiqarish 6.73 1.62 Barqaror daraja Salohiyat mavjud, 

chuqurlashtirish mumkin

3. Namangan Boshqa 3.46 1.21 O‘rta daraja Mutanosib va barqaror 
faoliyat

4. Norin Issiqxona 2.01 0.81 O‘rta daraja Mutanosib va barqaror 
faoliyat

5. Pop Chorvachilik 2.39 0.88 O‘rta daraja Mutanosib va barqaror 
faoliyat

6. To‘raqo‘rg‘on Bogdorchilik 2.41 0.77 O‘rta daraja Mutanosib va barqaror 
faoliyat

7. Uychi Chorvachilik 1.8 0.84 O‘rta daraja Mutanosib va barqaror 
faoliyat

8. Uchqo‘rg‘on Issiqxona 2.25 0.94 O‘rta daraja Mutanosib va barqaror 
faoliyat

9. Chortoq Boshqa 2.26 1.06 O‘rta daraja Mutanosib va barqaror 
faoliyat

10. Chust Kichik ishlab 
chiqarish 2.55 1.06 O‘rta daraja Mutanosib va barqaror 

faoliyat

11. Yangiqo‘rg‘on Bogdorchilik 3.56 0.75 Zaif daraja Qo‘llab-quvvatlash va 
infratuzilma zarur

12. Davlatobod Hunarmand chilik 2.61 1.17 O‘rta daraja Mutanosib va barqaror 
faoliyat

13. Namangan 
shahar Hunarmand chilik 4.6 0.97 O‘rta daraja Mutanosib va barqaror 

faoliyat

Olib borilgan tahlillar asosda tumanlar ixtisoslashuv darajalariga ko‘ra guruhlandi. Ushbu tahlilining ilmiy 
ahamiyati hududiy disproporsiya va muvozanatsizlik aniqlanadi. Raqamli baholash asosida klaster hududlar 
belgilanadi, ayollar tadbirkorligini strategik rivojlantirish uchun asos yaratiladi. Bu esa butun viloyatdagi 13 
ta tumanni bir-biri bilan solishtirish, reyting tuzish, klasterlash va maqsadli qo‘llab-quvvatlash uchun asos 
paydo bo‘ladi.  Bu yondashuv hududiy rivojlanishni baholash, klasterlash va maqsadli qo‘llab-quvvatlash 
siyosatini ishlab chiqish uchun asos yaratadi. Tahlil natijalariga ko‘ra, Kosonsoy va Mingbuloq tumanlari ayollar 
tadbirkorligida yuqori ixtisoslashuv darajasiga ega. Kosonsoy kichik ishlab chiqarish sohasida yuqori indeks 
ko‘rsatsa, Mingbuloq ham ushbu sohada yetakchi hisoblanadi. Shuningdek, Pop tumanida chorvachilik sohasiga 
ixtisoslashuv kuchli ekani aniqlandi. Boshqa tumanlar orasida ham turli sohalar bo‘yicha potensial mavjud 

bo‘lib, umumiy HII qiymatlari asosida rivojlanish darajasi aniqlandi. Bu tahlil natijalari ayollar tadbirkorligini 
manzilli qo‘llab-quvvatlash, soha bo‘yicha klasterlarni shakllantirish va ustuvor hududlarni aniqlashda muhim 
ilmiy va amaliy asos hisoblanadi (1-rasm).

1-rasm. Namangan viloyati bo‘yicha ayollar tadbirkorligining tumanlar bo‘yicha ixtisoslashuv indeksi

Bu indeksning asosiy ustunlik tomoni shundaki, u hududlarda qaysi soha tabiiy ravishda shakllanganini, 
bozor mexanizmi orqali rivojlanganini ko‘rsatib beradi. Bu esa tabiiy rivojlanish nuqtalariga tayanadigan 
klasterlash modelini shakllantirishga olib keladi.

	 Ayollar tadbirkorligining hududiy va sohaviy tarkibi iqtisodiyotda resurslarni oqilona taqsimlash, soha 
va hududlar kesimida manzilli rivojlanish strategiyalarini ishlab chiqish, shuningdek, har bir tumanning aniq 
potensialini to‘liq ro‘yobga chiqarishda muhim rol o‘ynaydi. Shu maqsadda, tadqiqotda ayollar tadbirkorligining 
hududiy ixtisoslashuv darajasini baholash uchun hududiy ixtisoslashuv indeksi (HII) qo‘llanildi va unga 
asoslangan klasterlash modeli ishlab chiqildi. 

X U L O S A  V A  T A K L I F L A R
Klasterlash modeli-bu ayollar tadbirkorligini tasodifiy emas, balki ma’lumotlar va aniq ko‘rsatkichlar asosida 

rivojlantirishni ta’minlovchi mexanizmdir. Ushbu yondashuv orqali har bir hududning real salohiyati hisobga 
olinib, iqtisodiy o‘sish, ijtimoiy barqarorlik va gender inklyuzivligiga erishish mumkin. Klasterlash modelini qo‘llash 
zarurati bir necha omillar bilan izohlanadi. Birinchidan, turli hududlarda rivojlanish darajasi notekis bo‘lib, ayollar 
tadbirkorligi tumanlar kesimida turli ko‘rinishda namoyon bo‘ladi. Ayrim hududlarda ma’lum sohalar bo‘yicha 
kuchli ixtisoslashuv mavjud bo‘lsa, boshqa tumanlarda esa tadbirkorlikning diversifikatsiyasi past darajada 
bo‘ladi. Ikkinchidan, mavjud resurslarni manzilli yo‘naltirish talab etiladi. Barcha hududlarga nisbatan yagona 
yondashuv teng natija bermasligi mumkin, shuning uchun har bir tuman o‘z iqtisodiy va ijtimoiy imkoniyatlariga 
mos tarzda qo‘llab-quvvatlanishi zarur. Uchinchidan, klasterlash davlat siyosatini samarali shakllantirish uchun 
imkon yaratadi. Uning asosida rivojlanish darajasi va ehtiyojlari farqli bo‘lgan tumanlar aniqlanadi, bu esa 
subsidiya, grant, infratuzilma, ta’lim kabi resurslarni maqsadli taqsimlashni ta’minlaydi.

